
maidir le Forbairt 2010-2015 a chur chun feidhme 

  

Le linn a cruinnithe an 19 Bealtaine 2014, ghlac an Chomhairle (Gnóthaí Eachtracha/Forbairt) 

na Conclúidí atá leagtha amach san Iarscríbhinn a ghabhann leis an nóta seo. 

IARSCRÍBHINN 

Conclúidí ón gComhairle i ndáil le Tuarascáil 2013 maidir le Plean Gníomhaíochta AE 
i dtaca le Comhionannas Inscne agus Cumhachtú na mBan maidir le Forbairt 2010-2015 

a chur chun feidhme 

 

1. Ag meabhrú di a cuid Conclúidí maidir le "Comhionannas Inscne agus Cumhachtú na mBan 
maidir le Comhar um Fhorbairt1," athdhearbhaíonn an Chomhairle go bhfuil sí tiomanta 
go láidir do chomhionannas inscne agus do chumhachtú na mban mar cheart bunúsach 
an duine agus mar luach lárnach an Aontais agus mar bhunphrionsabal dá bheartas 
forbraíochta. Aibhsíonn sí go bhfuil sé ríthábhachtach comhionannas inscne, cumhachtú 
na mban agus leas a bhaint as cearta an duine ag mná agus ag cailíní a chur chun cinn, chun 
spriocanna forbartha a chomhaontaítear go hidirnáisiúnta a bhaint amach, lena n-áirítear 
Spriocanna Forbartha na Mílaoise (SFManna), agus go bhfuil sé an-tábhachtach chun Clár 
Oibre Gníomhaíochta Bhéising a chur chun feidhme, mar aon le Clár Gníomhaíochta Chaireo, 
agus an Coinbhinsiún maidir le Gach Cineál Idirdhealaithe in aghaidh na mBan a Dhíothú. Ina 
theannta sin, leagann an Chomhairle béim ar an ngá atá le cur chuige uaillmhianach 
a ghlacadh maidir le comhionannas inscne, cumhachtú na mban agus leas a bhaint as cearta 
an duine ag mná agus cailíní i gcreat iar-2015. Athdhearbhaíonn an Chomhairle an tábhacht 
a bhaineann le treoirlínte an Aontais maidir leis an bhforéigean in aghaidh na mban agus 
na gcailíní agus gach cineál idirdhealaithe ina dtaobh a chomhrac.2  

2. Is díol sásaimh don Chomhairle an tríú tuarascáil3 i ndáil le Plean Gníomhaíochta AE 
maidir le Comhionannas Inscne agus Cumhachtú na mBan i dtaca le Forbairt 2010-2015 
(GAP) a chur chun feidhme, lena gclúdaítear an tréimhse idir Iúil 2012 agus Meitheamh 2013. 
Is díol sásaimh don Chomhairle an dul chun cinn atá á dhéanamh chun GAP a chur chun 
feidhme, go háirithe chun feabhas a chur ar an gcomhar idir an tAontas agus na Ballstáit, 
táscairí imdhealaithe gnéis a úsáid i roinnt mhaith earnálacha, Próifíl Tíortha maidir le 
hInscne a chabhraíonn le cláir agus tionscadail a aithint agus a dhearadh, mar aon le hidirphlé 
rialta leis an tsochaí shibhialta. Is díol sásaimh di freisin an tiomantas láidir atá ag an Aontas 
agus ag na Ballstáit chun comhionannas inscne agus cumhachtú na mban a chur san áireamh 
agus a chur chun cinn sa chaibidlíocht dhomhanda. 

1  9561/07 
2  16173/08 
3  17432/13  

3. Mar sin féin, cuireann an Chomhairle a hábhar imní in iúl i ndáil leis an méid is mó a tháinig 

as an tuarascáil, go bhfuil luas an dul chun cinn chun GAP a chur chun feidhme, mar atá 

luaite, thar a bheith mall. Go háirithe, tá an chuid is mó de na tionscadail chun cúil i ndáil le 

scór marcála inscne OECD/DAC atá sásúil agus déantar faillí sna gnéithe atá leochaileach 

ó thaobh inscne de sna tionscadail. Thairis sin, féadfar feabhas a chur ar chúrsaí fós i leith 

cúnaimh atá dírithe ar inscne a leithdháileadh, mar aon le hoiliúint a bhaineann le hinscne 

agus faireachán agus meastóireacht a dhéanamh ar na cláir agus na tionscadail. I bhfianaise 

an méid thuas, agus nuair a chuirtear moltaí na tuarascála san áireamh, cuireann 

an Chomhairle in iúl an athuair gur freagracht chomhroinnte don Aontas agus do na Ballstáit é 

cur chun feidhme GAP, agus iarrann sí ar chách lena mbaineann ceannaireacht a léiriú agus 

a gcuid tiomantas a fhíorú chun GAP a chur chun feidhme agus a thuairisciú. 

4. Tugann an Chomhairle dá haire go bhfuil gá le dlúthchomhar idir an Coimisiún, an tSeirbhís 

Eorpach Gníomhaíochta Seachtraí agus na Ballstáit chun comhionannas inscne agus 

cumhachtú na mban a lánpháirtiú ar bhealach níos fearr i gcomhar um fhorbairt an Aontais. 

Ba cheart go mbeadh comhionannas Inscne, cumhachtú na mban agus leas a bhaint as cearta 

an duine ag mná agus ag cailíní, i lár an aonaigh maidir le cur chuige an Aontais atá bunaithe 

ar chearta chun comhar a fhorbairt, lena gcuimsítear cearta uile an duine. Ba cheart 

saincheisteanna inscne a phríomhshruthú go córasach in aithint, i ndearadh, i gcur chun 

feidhme, i bhfaireachán agus i meastóireacht na mbeartas agus na gclár um fhorbairt 

san Aontas, maidir leis na hionstraimí seachtracha airgeadais atá ann faoi láthair agus 

an 11ú Ciste Eorpach Forbraíochta, agus sa phróiseas comhpháirteach maidir le clársceidealú. 

Tá ról lárnach ag toscaireachtaí an Aontais agus ag Ionadaithe na mBallstát chun a áirithiú 

go bhfuil saincheisteanna a bhaineann le comhionannas inscne, cumhachtú na mban agus leas 

a bhaint as cearta an duine ag mná agus ag cailíní san áireamh go rialta san idirphlé polaitiúil 

leis na tíortha comhpháirtíochta uile. Maidir le tuairisciú ar inscne i ndáil leis an idirphlé 

polaitiúil, tugann an Chomhairle dá haire a thábhachtaí atá Straitéisí Tíortha maidir le Cearta 

an Duine. 

 

9988/14   kel/EK/dr 3 
IARSCRÍBHINN DG C 1  GA 
 



 

5. Tugann an Chomhairle dá haire gur cheart príomhshruthú inscne trí chomhar agus trí 

chúnamh an Aontais um Fhorbairt, a chomhlánú le gníomhaíochtaí sonracha atá dírithe 

ar chearta na mban agus na gcailíní a chosaint, ar fhoréigean ina gcoinne a chosc agus 

ar chumhachtú polaitiúil, eacnamaíoch agus sóisialta a chur chun cinn, lena n-áirítear 

trí aghaidh a thabhairt ar noirm idirdhealaitheacha shóisialta agus trí steiréitíopaí inscne 

a chomhrac. Tá an tAontas meáite i gcónaí ar chearta uile an duine a chur chun cinn, 

a chosaint agus a chomhlíonadh agus ar chur chun feidhme iomlán Ardán Bhéising le 

haghaidh Gníomhaíochta agus an Chláir Ghníomhaíochta den Chomhdháil Idirnáisiúnta 

maidir le Daonra agus Forbairt, agus ar an toradh ar a gcuid comhdhálacha athbhreithniúcháin 

agus, sa chomhthéacs sin, sláinte agus cearta i dtaobh gnéis agus atáirgthe.4 Thairis sin, 

leagann an Chomhairle béim ar an ngá atá le tacaíocht leanúnach chun Rún 1325 (2000) 

ó Chomhairle Slándála na Náisiún Aontaithe a chur chun feidhme, mar aon leis na Rúin uile 

lena mbaineann maidir le mná, síocháin agus slándáil. 

6. Tugann an Chomhairle dá haire gur féidir leis an Aontas agus na Ballstáit ról lárnach a bheith 

acu chun tacú le tionscnaimh idirnáisiúnta a chuireann comhionannas inscne chun cinn, 

mar aon le cumhachtú na mban agus leas a bhaint as cearta an duine ag mná agus ag cailíní 

agus iarrann sí comhar agus comhordú leantach le comhlachtaí NA, go háirithe mná NA, agus 

le fóraim agus le gníomhaithe idirnáisiúnta, ábhartha eile. Thairis sin, leagann an Chomhairle 

béim ar a thábhachtaí atá sé Plean Gníomhaíochta Comhpháirteach Busan a chur chun 

feidhme maidir le Comhionannas Inscne agus Forbairt. 

4  11559/13, 11656/13 

7. Tá an Chomhairle ag súil leis an meastóireacht meántéarmach maidir le príomhshruthú inscne 

i gcomhar an Aontais um fhorbairt agus leis an gceathrú tuarascáil bliantúil maidir le GAP 

a chur chun feidhme in 2014. Tá an Chomhairle ag súil freisin le huasdátaithe rialta a fháil 

ón gCoimisiún maidir leis an dul chun cinn a dhéantar chun GAP a chur chun feidhme i ndáil 

le clársceidealú geografach agus téamach araon. 

8. Iarrann an Chomhairle ar an Aontas agus ar a chuid Ballstát comharba uaillmhianach agus 

stóinsithe a fhorbairt don GAP atá ann faoi láthair, a bheidh dírithe ar thorthaí, agus 

lena gcuirfear clár oibre iar 2015 san áireamh. Ba cheart do GAP nua, lena gclúdófar 

an tréimhse ó 2016 go 2020, cur leis an dul chun cinn atá déanta ag GAP atá ann faoi láthair, 

na ceachtanna a fhoghlaimítear a chur i bhfeidhm, agus aghaidh a thabhairt ar na bearnaí agus 

ar na dúshláin atá fós ann. Iarrann an Chomhairle ar an gCoimisiún agus ar SEGS, Tascfhórsa 

a bhunú, i gcomhar leis na Ballstáit, chun Téarmaí Tagartha a ullmhú agus chun cuspóirí, 

táscairí agus formáid tuairiscithe a shainiú do GAP nua. 

 

–––––––––––––––– 

